
[बालकाण्ड:
अयोध्यानगरवर्णनम्



 राजमार्गः । सर्वपण्यशोभितो राजद्वारात् पुरः प्रवृत्तः । मुक्तपुष्पेत्यादिकं राजमार्गविशेषणम् ॥ ८ ॥



 तां तु राजा दशरथो महाराष्ट्रविवर्धनः ।

[१]पुरीमावासयामास[२]दिवि देवपतिर्यथा ॥ ९ ॥




 महाराष्ट्रविवर्धनः। महद्राष्ट्रं वर्धयति-धर्मन्यायबलेन पोषयतीत्यर्थः । पुरीमावासयामासेति । आवासत्वेनाकरोदित्यर्थः । 'तत्करोति' इति णिच् । दिवि देवपतिर्यथा पुरीं-अमरावत्याख्यां आवासयति तथेत्यर्थः ॥ ९ ॥



 कवाटतोरणवतीं सुविभक्तान्तरापणाम् ।

 सर्वयन्त्रायुधवी[३]मुपेतां सर्वशिल्पिभिः ॥ १० ॥




 तोरणं बहिर्द्वारप्रदेशालङ्कारदारु[४]बन्धः । सुविभक्तः अन्तर:-परस्परान्तरालो येषां ते तथा, तादृशा आपणा यस्यां सा तथा । सर्वयन्त्रायुधवतीमिति । प्राकारोपरीति शेषः ॥ १० ॥



 सूतमागधसंबाधां श्रीमतीमतुलप्रभाम् ।

 उच्चाट्टालध्वजवतीं शतघ्नीशतसंकुलाम् ॥ ११ ॥




 सूताः-स्तुतिपाठकाः । मागधाः-वंशावलीकीर्तकाः । अट्टालाः-उपरिगृहाः । उच्चेष्वट्टालप्रदेशेषु ध्वजयुक्ताम् । [५]शतं पुरुषान् हन्तीति शतघ्नी-अयोभारनिर्मितः प्राकारोपरि स्थापितो [६].मुसलविशेषः । 'अमनुष्यकर्तृके च' इति हन्तेष्टक् । उपधालोपादि ॥ ११ ॥




	↑ कुशलवाभ्यां रामायणगानकाले दशरथस्याभावादेवमुक्तम्

	↑ दिवं-ङ.

	↑ मुषितां-च.

	↑ प्रबन्धः-ग.

	↑ शतं पुरुषा हन्यन्ते अनयेति-घ.

	↑ यन्त्रविशेषः-गो

		 १६ डिसेम्बर् २०२२ (तमे) दिनाङ्के ०६:३२ समये अन्तिमपरिवर्तनं  जातम्
	पाठः क्रियेटिव कॉमन्स ऐट्रिब्यूशन/शेयर-अलाइक अभिज्ञापत्रस्य अन्तर्गततया उपलब्धः अस्ति; अन्याः संस्थित्यः अपि सन्ति ।
अधिकं ज्ञातुम् अत्र  उपयोगस्य संस्थितिं पश्यतु ।

